
Am	Morge	als	Erschts	mol	online	goh,	

jä,	vorher	duen	i	nit	ufstoh!	
Und	bevor	mi	s’erschte	Mol	due	strecke,	
muess	i	zerscht	mol	myni	E-Mails	checke.	

Bim	Zmorge	wird	den	s’erscht	Mol	ghetzt	
uf	mim	Liebelings-Forum:	«Lieschtel-vernetzt».	

Dört	duen	i	mi	über	allerlei	beschweere	
wo	eigentlich	kei	grossi	Problemli	weere.	

Doch	dueni	gern	bitz	Zytt	inveschtiere,	
eifach	zum	Luege,	wie	d’Lüt	so	reagiere.	
Gits	likes?	Oder	e	bissige	Kommentar?	

Jä,	so	wird	me	zum	Online-Star!	

Und	uf	em	Wäg	zum	Schaffe,	
dueni	konschtant	uf	e	Bildschirm	gaffe.	

Es	Föteli	do,	e	Nochricht	dött,	
und	luege,	wär	mit	mir	chätte	wött.	

He	jo,	bi	grad	uf	Instagramm,	
als	Influencer,	für	e	Rotstab-Stamm.	

Dört	dueni	Pictures	ufelaade,	
vo	mir	bim	Drummle,	Pfyffe	oder	Baade.	

Jä,	dr	Traumbruef	hüt	vo	jedem	Teen	
isch	Snapchat-King	und	Insta-Queen,	

Inhält	zelle	nüt	im	Internet,	
nur	wär	die	meischte	Follower	het.	

Drumm	schick	ich	no	e	Pic	uf	d’Daateautobahn,	
zur	Befriedigung	vom	Sälbschtdarsteller-Wahn.	

Dass	alli	gsehnd,	wie	toll	mys	Läbe	isch	
(und	in	dr	Hoffnig,	dass	mir	es	«gefällt	mir»	gisch).	

Vo	mym	Zmittag	machi	grad	e	Snap,	
fürs	Dessert	gits	es	äxtra	App,	

dr	Salat	schiess	i	zum	Fänschter	us	
und	mach	es	Anti-Foodwaste-Video	druss.	



S’Internet	unterhaltet	au	uf	anderi	Arte:	
wie	weers	denn	mit	eme	Shitstorm	starte?	

Jä,	bim	Beleidige,	do	gibi	Gaas,	
will	sone	Shitstorm	macht	–	fascht	allne	–	Spass!	

Denn	dueni	no	bitz	mit	dr	Fründin	chätte	
(obwohl	mr	beidi	schaffe	sette),	

und	scho	bald	isch	wieder	Oobe	duss,	
doch	mit	Online	syy,	isch	nonig	Schluss:	

Uf	Facebook	dueni	politisch	diskutiere,	
derbyy	dr	Aastand	bitz	verliere.	

Ou,	hoppla,	jetzt	weiss	i	au	grad	nümm:	
Isch	mys	Profil	au	anonüm?	

Bim	Znacht,	statt	schwätze	mitenand,	
het	jede	s’Natel	in	dr	Hand.	
Uf	Tik-Tok,	dört	sy	d’Chinder,	

und	d’Eltere	sy	grad	beid	uf	Tinder.	

Und	während	ich	online	ummegammle,	
duet	Google	flyssig	myni	Date	sammle.	
I	merk	langsam,	das	isch	bitz	hohl,	

aber	in	myner	Bubble	fühl	ich	my	wohl!	

Und	so	vergoht	bald	Tag	für	Tag	
und	was	dr	blybt,	so	als	Ertrag:	
nur	Härzli,	likes	und	Kommentär	

weisch	nümm,	wie	s’Läbe	ohni	wär.	

Viellicht	gäbs	jo	no	anderi	Sache,	
wo	me	dr	ganzi	Daag	chönnt	mache!?	

Uuse	us	dem	Social-Media-Soog,	
in	es	Läbe,	real	und	analoog:	

Zämme	schwätze,	zämme	lache,	
oder	zämme	Muusig	mache	

ohni	Filter,	Twitter,	Instagramm	
so	wie	mir	bim	Rotstab-Stamm.	

	


